
Kalaatɔɔgɔ 1 

Yafa 
 
Macoo kitabu wu 6:5-15 wu kalaa. 
 Kafila wu funŋɔ jomɔ pe: Dii wèe d’a yaa na Kilɛ ɲɛɛri wɛ? 
 
Yegeye 
1. Ɲɛɛrigana lekɛ na Farizhɛɛn p’a Kilɛ ɲɛɛri wɛ? (5) 
2. Kaɲuŋɔ kekɛ na Farizhɛɛn p’a pu wo ɲɛrɛgɛ ki pyi wɛ? (5) 
3. Kuduun tuugo kekɛ wèe di daa Kilɛ ɲɛrɛgɛ funŋɔ ni wɛ? 
4. Na saha ni Yesu wo ɲɛrɛgɛ ki ni ɲaha yaŋmuyɔ wèe da yaa 

na ɲɛɛri Kilɛ mu wɛ? (9-13)  
5. Wèe ba yu na Kilɛ w’a yafani wu mu wèe wo nibyii ya yaa 

na pye lekɛ wɛ? (14, 15)  
 
Ɲahajuuro 
N’a daa koo ni Kilɛ ɲɛrɛgɛ ɲɛ li bu daan ma mu wɛ, fanha kaa 
li ɲɛ li. Yesu ya pye wèe mu ɲaha shɛshɛɛrɛ nijɛrɛ w’à yaa na 
ɲaari na sahaŋi ni temu ni ge. 
 Yesu wu ɲɛ fanhaya yi bɛɛri fɔɔ na ɲɛ Kilɛ Ja wu bɛ. Wee ya 
kaa la shiishin pye ni wu ya wu to Kilɛ ɲɛɛri wɛ. Yesu ya Kilɛ 
ɲɛɛri na yaligee kan sipyiire ti mu, na yama fɛɛ cuuŋɔ na jinaa 
fɛɛ bɛ cuuŋɔ. Yesu ya Kilɛ ɲɛrɛgɛ pyi ni ɲɛpɛɛn ni wɛ ; ga w’a 
Kilɛ ɲɛɛri wu gbovɛɛ pu bɛ mu. Korikoritige ki bɛ na w’a Kilɛ 
ɲɛɛri. Fɔ niɲaa bɛ wu wa na Kilɛ ɲɛrɛgɛ pyi wèe mu na wu 
yaha fugba wu ni. Kilɛ-ɲɛrɛgɛ kaɲuŋɔ k’a pɛlɛ, lee wuu na w’a 

 Kilɛ ɲɛrɛgɛ ka yaha wu kalaapiire te ni wèe mu, wèe ya yaa  
na kemu cɛ ɲuŋɔ fɛni ge. 
 
 Kee ɲɛrɛgɛ ki funŋɔ ni wèe ya li shaa Kilɛ mu na w’à yafani 
wù mu ma na jo ba wèe bɛ ya yafani wù sipyiiɲii mu wɛ. Kilɛ 
koo li fanha tataga ki wa Kilɛ ɲɛrɛgɛ kee bu ma já ma na ba já 
Kilɛ koo li ɲara li bɛ tàan ya? Kilɛ wu fanha kan wù bɛɛri mu 
kɔnhɔ wù pye Namaa ni Cèe, ɲɛrɛgɛ ya daan pimu ni ge. 
 
Ɲuŋɔ fɛni kalaa: Macoo 6:12 
  
 
 

Kalaatɔɔgɔ 2 
Yafa 

 
Macoo Kitabu wu 18:21-35 wu kalaa. 
 Kafila wu funŋɔ jomɔ pe: Kapyebye niɲaara baa fɔɔ. 
 
Yegeye 
1. Ɲaha wo yegeŋɛ Pyɛɛri d’a pye Yesu na wɛ? (21) 
2. Ɲaha wo ɲɔshɔɔrɔ Yesu d’a kan Pyɛɛri mu yafa  

koo ni wɛ? (22) 
3. Ɲɛrɛgɛ tuugo kekɛ Kapyebye wu d’a pye  

saan wu mu wɛ? (26) 
4. Kapyebye wu d’a ɲaha pyi wu wo foo fɔɔ wu na wɛ? (30) 
5. Te ɲahashɛshɛɛrɛ shuun we tɛ ni wèe da yaa na  

tekɛ ɲaha bulo? Ɲaha na wɛ? 

 Ɲahajuuro 
We xuu we ya wèe yari kpɛɛgɛ na tuun bɛɛri ni na saha  
ni wèe wo caŋa bɛɛri wo kapyegee ki ni. Kapyebye wu  
niɲaara t’a jé saan wu ni, a wu yafa wu mu. Tuun wekɛ ni  
wee bɛ bi yaa na yafa wu wo foo fɔɔ wu mu ge a wu li she 
fɛɛfɛɛ. Sipyii piimu p’a pye kee keree kii sɛɛrɛɛ ge, a pee  
bɛɛri logoo di yìri wu tàan. 
 Kilɛ ya wèe wo jurumu wu yafa wèe mu. wu ya ta pye 
fanhaxhɔɔrɔ yafa wɛ. Wèe wo niɲaa yafa wu niɲɛhɛmɛ ɲɛ 
fanhaxhɔɔrɔ ni se baara yafa. Wee ya ta pye Kilɛ wo yafa 
wɛ. Wù bɛɛri pu we saan we kɔrɔgɔ lɔ, se bɛɛri bye wu ni,  
ni já wu kapyebye wu le kaso ni, ga wu ya ta li pye wɛ. 
Sipya ya yaa m’a ma taanga bɛɛri koo ɲaari wɛ. Wèe bɛ ya 
kakuuŋɔ tuuyu bɛɛri pyi wèe wo Kilɛ cɛbaara ti tuun wu ni. 
Yesu ya yafa wèe mu na funŋɔ bɛ wɔ wèe wo kakuuŋɔɔ ki 
na na wèe shɔ ɲiga wo kanhama pu na mana jo wèe sanha 
jurumu pye ɲa wɛ. 
 Lemu Kilɛ ya zhaa wèe bɛ mu ge, lee li wa na wèe p’a yafani 
wuyɛ mu, kɔnhɔ wù Kilɛ koo li da se ɲaha na. 
 
Ɲuŋɔ fɛni kalaa: Macoo 18:21,22 

Kalaatɔɔgɔ 3        Yafa 
 Luka Kitabu wu 6:27-38 
 Kafila wu funŋɔ jomɔ pe: Mu funŋɔ ɲɛ sipyii p’a lemu pyi ma 
mu ge ma bɛ w’a lee tuugo pyi pu mu. 
 

Yegeye 
1. Ɲaha ni wèe d’a yaa na wèe laŋivɛɛ pu sarani wɛ? (27) 
2. Sipyii pimu p’a yaaga shaa wèe mu ge,  

ɲaha wèe d’a yaa na byi pu mu wɛ? (30) 
3. Wèe bu da li fɛni na sipyiire ti da wù pɛlɛ ɲaha,  

wèe d’a yaa na byi pu mu wɛ? (31) 
4. Wèe ya yaa na wèe pɛɛn ni wèe ɲimɛɛ co cogana lekɛ na wɛ?  
5. Yesu d’a kalaa tuugu kekɛ kan naha wèe mu  

kee na wèe wo kalɛgɛɛ ki xaala wɛ?  
 

Ɲahajuuro 
Na saha ni ceepuuro ni, we xuu we ya waha. Kitabu w’a yi yu 
na wù pɛɛn pu tàan wu mu. Na wèe yaha wèe sanha Kilɛ cɛ 
wɛ wèe bɛ pu bye Kilɛ wo pɛɛn. Kilɛ ya yafa wèe mu Yesu 
shishan pu fanha ni. Niɲaa wèe mɛgɛ ya yiri na Kilɛ naɲiinɛɛ. 
Ni Kilɛ bɛ na yafa wèe mu wɛ, wèe bi sanha lee ta wɛ. Sipya 
ya wu loyiri kɔri tuun bɛɛri ni, ga Kilɛ di yafani tuun bɛɛri ni. 
Kalaa wekɛ nɛ ta we xuu we ni ge, wee wu wa mɛ: Na:  
kasaaŋaa kekɛ sipyii p’a byi nɛ mu ge, nɛ bɛ wu la le nayɛ ni, 
di da kee tuugu pyi na sipyiiɲii pu mu na taanɲɛɛ fara na pɛɛn 
na le lemu l’a waha ceepuuro na ge. Kilɛ ya li shaa wu nagoo  
mu na wèe pu wee kɔrɔgɔ lɔ wèe wo kapyegee ki bɛɛri ni. 
 

Ɲuŋɔ fɛni kalaa: Luka 6:37 

Kalaatɔɔgɔ 4    Yafa 
 Efese Shɛɛn wo 4:25-32 kalaa 
 Kafila wu funŋɔ jomɔ pe: Yee da yafani yiyɛmu. 
 

Yegeye 
1. Ɲaha na wèe da yaa na can yu wù sipyiiɲiinɛɛ mu wɛ? (25) 
2. Ta loyiri ɲɛ Jurumu ya? (26) 
3. Kaɲuŋɔ kekɛ na Pɔli ya yu na wù da kapyeŋɛɛ pyi  

ni wu zɔlɔɔ pu bɛɛri ni wɛ? (28) 
4. Jomɔ pekɛ tuugo ki ɲɛ ki ya yaa na fòro wèe ɲɔyɔ ni-i wɛ? 
5. Ɲaha wo keree n’a daa fɛɛ ya byi kiimu k’a Kilɛ Munaa  

luu yirige wɛ? 
 

Ɲahajuuro 
Wèe da can yu wùyɛ mu ma li kaɲuŋɔ pye wèe bɛɛri pu ɲɛ 
ceepuuro ti yatɛnyɛ ya. Wèe wo tɛhɛnɛ ba loyire l’a foro wèe 
wo yafa baara ti ni, wèe ni wùyɛ tɛ ni. Wèe wo yafa wu bɛɛri 
wu ɲɛ na kaa li lɔ yaha na cabaya sigee. Ma li ta bɛ Kitabu w’a 
jo na Yesu ya yafa wèe mu na funŋɔ wɔ bɛ wèe wo Kakuuŋɔɔ 
ki na. Wu ya ta wèe co ni kee ni wɛ, Yesu jo na wèe pu wee fɛ 
taanni.Kitabu ya li jo na: sipyaa sipya wu ɲɛ wu ya sɔɔ labye 
na wɛ, na weefɔɔ ya yaa ni li bɛ ni wɛ. Kapyeŋɛɛ k’a sipya wo 
buloro ni, w’a se já bɛ wuyɛ tàan, na se na ɲɔgi bɛ wu sipyiiɲii na.  
Saafɔɔ ya já Yesu ɲidaan pye tuun wa shishiin ni wɛ. L’a sha 
wèe mu na wèe bɛ p’a yafani wù sipyiiɲii mu mana jo ba Yesu 
ya wèe wo kakuuŋɔɔ ki yafani wèe mu wɛ w’a kiimu pyi caŋa 
bɛɛri ge. 
 

Ɲuŋɔ fɛni kalaa: Efese Shɛɛn 4:32 

 Kalaatɔɔgɔ 5    Yafa 
 Kolose Shɛɛn wo 3:12-17 kalaa. 
 Kafila wu funŋɔ jomɔ pe: Kirisita ya yafa yee mu yafagana 
lekɛ na ge, yee bɛ p’a yafani yeyɛ mu. 
 

Yegeye 
1. Na saha ni we kuu we ni Yafagana lekɛ na wèe d’a yaa  

na yafani wùyɛ na wɛ? (12-13) 
2. Ɲaha ki da ba wèe pinnɛ ni bye nigin wɛ? (14) 
3. Ɲaha kaa na Kirisa d’a wèe yiri wɛ? (15) 
4. Ɲaha d’a yaa na tiin wu zɔlɔɔ pu na wɛ? (15-16) 
5. Na Kilɛ Kafila wu yaha wèe zɔlɔɔ pu na ɲaha wèe d’a yaa 

na pyi wɛ? (16) 
 

Ɲahajuuro 
Kiricɛɛnrɛ ɲɛ ɲuŋɔ baa kaa wɛ, Kilɛ wo ɲahabuloo pu ɲɛ pii. 
Ali ma li ta bɛ wèe ya tii wɛ, wèe mɛgɛ ki ɲɛ na Kilɛ wo fɛfɛɛrɛ 
sipyii ni wu taanɲiinɛɛ. Yee mɛyɛ ye bɛɛri wuu na Pɔli ya yu 
ni wèe ni na w’à cemɛ pyi, wù da wùyɛ tirige, wùyɛ dɛgɛ 
fungɔngɔ di bye wù mu.  
Fɔ taashiinɛ li ni Eden nakɔ wu ni wèe sefɛlɛɛ p’a Kilɛ ɲɔmɛɛ 
yaha, wèe bɛɛri wo tashɛgɛ ki bye jahanama na ki ni, ga Kilɛ 
ya mazhɔ kan wèe mu maafuu Yesu shishaan pu baraga ni na 
wèe koo li caanna ɲɛɛri alijinɛ wu ni.  
Lee wu na wèe da se ɲaha na, wù bye Yesu wo cemɛ pu cɛvɛɛ 
tuun bɛɛri, taanra di bye wu zɔlɔɔ pu na, na ɲaha tii wèe 
sipyiiɲii pu bɛɛri na. Lee da ga já bye bada wɛ fo wèe bu sɔɔ  
na yafani wùyɛ mu. Cebooloo na saha ni Yesu wo taanɲɛɛgɛ  
ki ni wèe mu, caŋa bɛɛri wèe ya yaa na baraga tɛri Kilɛ na. 
 

Ɲuŋɔ fɛni Kalaa: Kolose Shɛɛn 3:13 

Kalaatɔɔgɔ 6 
Wari Keree 

 Timote nizhiimɛ: 6:6-10 
 Kafila wu funŋɔ jomɔ pe: Yara le li wa ma mu ge,  
lee li ma yaa. Wari la keree. 
 

Yegege 
1. Ɲaha wo kuduun wu wa Kilɛ ɲiifyara funŋɔ ni wɛ? (6) 
2. Ɲaha ni sipya d’a pa koŋɔ na wɛ? (7) 
3. Sipyii piimu pu wa li fɛni p’i bye naafuu fɛɛ ge,  

ɲaha di pee ta wɛ? (9) 
4. Kilɛ Kafila da ɲaha kaa pye kakuuŋɔɔ bɛɛri ɲɔkɔɔnrɔ wɛ? (10) 
5. Mu zɔ ya taan ni ma keŋɛ yaŋmuyɔ ni nimɛ ya?  

Dii mu d’a le cɛ wɛ?  
 Ɲahajuuro 
Sipya Kilɛ ɲìi fyaara ya jɛni ni wu keree pyegana ni wu naafuu 
ni. Niɲaa wo kafila wu ni, yafiin ya ka na Kilɛ nagoo da ba 
ɲiifɛɛrɛ pye naafuu fɛɛrɛ ni kelee funmɔ ni wɛ. L’a ka bɛ Kilɛ 
kafila ni, na w’à yaa na baari pye ni wu keye ni kɔnhɔ di 
yaaga ta di wati bɛ tɛgi. 
 Ga Kilɛ kafila da wu funŋɔ to bɛ na wù ganha ba wù ɲiifɛɛrɛ 
bɛɛri pyi wari kaa yɛ na wɛ. Na mayɛ funŋɔ kɔɔn wari kaa  
na tun bɛɛri ni, lee Kilɛ kafila ya byi wari taanɲɛɛgɛ. Ma bi 
ɲiifɛɛrɛ pyi wari yɛ kaa na, lee na ba ma sanha lii n’a daa ni 
Kilɛ bɛ na. Kɔnhɔ lee ga bye wɛ, w’à yaa na Kilɛ pɛlɛ ni wu 
keŋɛ yaaga ni na guri bɛ na baari pyi na Kilɛ ɲɛɛri wu wù tɛgi 
wù da yaaga taa na wo ɲiifɛɛrɛ pyegana ɲɔ. 
 

Ɲuŋɔ fɛni kalaa: 1 Timote 6:10 

 Kalaatɔɔgɔ 7   Wari Keree 
 Luka 12:13-21 wu kalaa. 
 Kafila wu funŋɔ jomɔ pe: Nafuufɔɔ nahanahaŋa. 
 

Yegeye 
1. Ɲaha we ná we di zhaa Yesu mu na wu lee pye  

wu ni wu ceboroná wu tɛ ni wɛ? (13) 
2. Wèe da yaha na wùyɛ kasɛri ɲaha na wɛ? (15) 
3. Ɲaha wo fungɔngɔ ki bye nafuufɔɔ wu mu  

le talenɛ le jo funŋɔ ni wɛ? 
4. Ɲɔshɔɔrɔ tekɛ Kilɛ da kan wu mu wɛ? (20)  
5. Ɲaha Kilɛ d’a zhaa wèe mu wèe wo nafuu fɛɛrɛ ti  

funŋɔ ni wɛ? 
 Ɲahajuuro 

Sipya bu li ɲa na wee ya pɔrɔ wu sipyiiɲii pusamaa na, 
funwɔɔrɔ ma wu ta na Kilɛ wa wee naafuu wu kan wu mu.  
Pee sipyii pu mu, le yahagana nizaana ɲɛ pu yɛpyaa wo baari 
fɛ ga pu ya li cɛ na Kilɛ w’a fɛnhɛ ɲiifɛɛrɛ kan pu mu na guri 
na yaŋmuyɔ bɛ kan pu mu pu yi pye Wee Kilɛ ɲidaan wɛ.  
L’a ka Kilɛ kafila ni, na Kilɛ wu ɲɛ wèe keŋɛ yaŋmuyɔ yi bɛɛri 
fɔɔ. W’a yi kan wù mu kɔnhɔ wù da Kilɛ pɛlɛ ni yi ni. Lee na 
w’à yaa na wùyɛ funŋɔ kɔɔn wù keye yaŋmuyɔ yi pyegana na: 
wari, shinma yatɔɔyɔ bɛɛri. We naafuu fɔɔ bi yaa wu fɛnhɛ Kilɛ 
pɛlɛ ni wu wo da wu bɛɛri ni, na guri Kilɛ yege wu nibyii na: 
funmɔ fɛɛ, naxhugoshaa, cirimɛɛ ni Kilɛ wo kapyebyii shizhaa 
na. Ga lee ya ta tigi wu funŋɔ ni wɛ. Mɛ, wèe ya wɔɔrɔni Kilɛ 
ni na wu xakɛ luu tuun bɛɛri ni, ni wù ya wùyɛ funŋɔ kɔɔn ni 
wù sipyiiɲii pusamaa ni wu naafuu pyegana na wɛ. 
 

Ɲuŋɔ fɛni kalaa: Luka 12:15 

Kalaatɔɔgɔ 8   Wari Keree 
 Macoo Kitabu wu 25:14-30 wu kalaa. 
 Kafila wu funŋɔ jomɔ pe: Talenɛ lemu l’a jo na ɲahatii wari 
kegaaŋa pyevɛɛ pu na ge. 
 

Yegeye 
1. Ɲaha kafɔɔ d’a pye wu kapyebyii pu mu wɛ? (14-15) 
2. Ɲuŋɔ kekɛ na kafɔɔ ya lɔɔgɔ ki pyi wu ya ta pu bɛɛri wo 

tahaa ki taanna wɛ? (15) 
3. Kapyebyii pu d’a ɲaha pye ni kee lɔɔlɔtahaa ki ni wɛ? (16-18) 
4. Ɲaha wo ɲɔshɔɔrɔ kafɔɔ wu d’a kan wu kapyebyee pu mu wɛ? 
5. Ɲahashɛshɛɛrɛ tekɛ fɛni wèe da ya na taha wɛ? 
 

Ɲahajuuro 
Kilɛ ya sicuumɔ ni fanha kan sipya mu ni ɲìi sicuumɔ 
nixhɔbama bɛ. Na fara lee na sipya wa shishiin bɛ wa Kilɛ puga 
ki ni, ni wu ya lɔɔlɔ da kan wekɛ fɔ mu wɛ. Ga w’a wù bɛɛri wo 
tahaa ki kaan wu mu na saha ni wuyɛ nidaan ni wèe bɛ wo se 
wu ni. We xuu we ni Kilɛ ya ta taha taanri wu taanna wɛ.  
Ma bu wee cepuuro ti bɛ lɔ wèe bɛɛri ya ta taanna wɛ pii ya 
pɛlɛ pii na, pii d’a tɔɔnnɔ pii na, pii bɛ da ɲaaŋa pii na lee bɛɛri 
ɲɛ Kilɛ wo baari. Lee wuu na ni ma sɔɔ mayɛ kaa na m’a yaa 
na sɔɔ Kilɛ bɛ wo lɔɔlɔdaa nigaan li na mu. Ma d’a wu ɲidaan 
pyi ni li ni kɔnhɔ ma di ba masɔŋɔ ta ɲahajuuro caŋa ki na 
Yesu mu. Jɔgɔ wu ɲɛ wu ya masɔŋɔ fɛni wɛ? Sipya ya sɔɔnni 
na saha ni ma nibyii ni. Ma bu niguunɔ pye ma yogo na jo  
na ma jaagi, ma bi nijenɛ bɛ pye ma na masɔŋɔ ta. Wù la le 
wùyɛ ni kɔnhɔ wèe wo ɲahajuuro caŋa ke Yesu mu gaan bu 
bye wù cajaagaŋa caŋa wɛ, ga k’i ba bye wù masɔɔŋɔ caŋa  
ni wu ɲuyirige caŋa. Kilɛ wu lee pye nɛ ni yee bɛɛri mu. 
 

Ɲuŋɔ fɛni kalaa: Macoo 25:29 



13 

 
 

Kalaatɔɔgɔ 9 
Wari Keree 

 Marika kitabu wu 12:41-44 wu kalaa. 
 Kafila wu funŋɔ jomɔ pe: Naxhugoshɔ wu Kilɛ yakanga. 
 

Yegeye 
1. Ɲaha Yesu d’a ɲa na wu nidɛɛngɛ yaha Kilɛ puga ki 

ɲahagbaa na wɛ? (41) 
2. Wari juu naxhugoshɔ wu d’a le kɛshi wu ni wɛ? (42) 
3. Ɲaha Yesu d’a jo wu kalaapiire ti mu  

wee wari wu le wuu na wɛ? (43-44) 
4. Ta yi ɲɛ can yɛpyaa na naxhugoshɔ wu warilemɛ  

w’a ɲɛhɛ pu bɛɛri wo wu na ya? 
5. Ɲaha na Yesu d’a masɔŋɔ kan naxhugoshɔ mu  

na toro pusamaa tàan wɛ? 
 

Ɲahajuuro 
Kirecɛɛnrɛ funŋɔ ni, sipya ya wu cepuuro ti kan Kilɛ baari na, 
lee ya faha wu mu wu wu kabyaa kan na. Ma na jo w’a li ɲa 
Macoo 19:21 ni Yesu ya li sha lɛvɔɔ wu mu na wu wu 
yaŋmuyɔ yi bɛɛri pɛrɛ na wu kabyaa ki kan funmɔ fɛɛ mu ge,  
a lɛvɔɔ wu luu di yìri ma li kaɲuŋɔ pye wu bi li ta na wee ya 
fɔ wu kabyaa ki ni. Wèe Mamalaa labye bɛɛri wu ɲɛ faa. 
Jaagipyii ni yatɔɔyɔ maravɛɛ niɲɛhɛmɛ ya ta ɲɛhɛ wèe ni wɛ. 
Faapyii wo warifyɛn nida w’a cɛrɛ bani faa yaŋmuyɔ ya shuu 
xuuni wɛ. Lee wuu na wèe ya wùyɛ yaha funmɔ fɛɛ tuun bɛɛri, 
a lee di bye bɛ kaɲuŋɔ na wèe pye bɛɛ wù keye na waha xuuni 
wu na já lekɛ bɛ pye ge, wèe ma lee bɛ she na yaaga wa wɛ. 

We naxhugoshɔ we ya kalaa kan wèe mu na Yesu mago ɲɛ 
niɲɛhɛnɛ na wɛ, ga nifɛnhɛnfɛnɛ lekɛ li wa ma mu ge, m’a Kilɛ 
pɛlɛɛ ni lee ni. Wèe ya Kilɛ duba ta na saha ni wu lɔɔlɔdaa li ni 
w’à lemu kaan wèe mu ge Fɛfɛɛrɛ Muna li gbɔɔrɔ ni ge. 
 

Ɲuŋɔ fɛni kalaa: Marika 12:43 
 

 
Kalaatɔɔgɔ 10 
Wari Keree 

 Korɛnte Shɛɛn shuun wo 9:6-13 wu kalaa. 
 Kafila wu funŋɔ jomɔ pe: W’à yaa na keŋɛ mugi  
wu yataa na na gan pyi. 
 

Yegeye 
1. Dii w’à yaa na yaaga kaan Kilɛ mu wɛ? (7) 
2. Mii wù keye yaŋmuyɔ ya yìri wɛ? (9) 
3. Korɛnte shɛɛn wo dɛgi wu bi ɲaha ni ɲaha ɲɔgi wɛ? 
4. Tagana lekɛ na wèe da Kilɛ wo sama pu ta, na pu kaan  

wu sipyiiɲii piitiilee bɛ mu wɛ? 
5. Na egilisi watii tɛgɛ ni wèe keŋɛ yara ni ta wèe bɛ ya  

lee tuugo pyi wèe wo eglisii pu mu? Ɲaha na wɛ?  
Ɲahajuuru 
Na saha ni we kafila we ni, wèe da já Kilɛ wo saama pu ta  
ma ta wù ya foro le fiin wɛ. L’a ka na: “Wemu bu shinma 
nifɛnhɛŋɛɛ nugi, shinma nifɛnhɛŋɛɛ ma da ba gɔn, wemu  
shiin bu shinma niɲɛhɛmɛ nugi, shinma niɲɛhɛmɛ weefɔɔ da 
ba gɔn.” W’à wù keŋɛ yaŋmuyɔ kaan Kilɛ mu tuun bɛɛri ni ni 
luu saanna ni, Kɔnhɔ Kilɛ bɛ da duba niɲɛhɛmɛ kaan wù mu. 

 Bani, yaŋmuyɔ yemu bɛɛri yi wa wù mu ge, yi bɛɛri ɲɛ  
Kilɛ wo nigaanya. Wu d’a li shaa wu mu bɛ wu da wu pɛlɛ  
ni yi ni. Sipya ya saama pemu pyi ni wu keye yaaya ni ge,  
lee ya n’a daa fɛɛ pii keree yari, na guri na pɛɛŋɛ bɛ tɛri Kilɛ 
na. Lee na Kilɛ kafila w’a Kilɛ nagoo pu logoo wari pu da 
saama pyi ni pu keŋɛ yaŋmuyɔ ni tuun bɛɛri ni. 
 
Ɲuŋɔ fɛni kalaa: 2 Korɛnte Shɛɛn 9:6 
 

 
Kalaatɔɔgɔ 11 
Ɲaarigana 

 

Efese Shɛɛn 5:8-20 wu kalaa. 
 

Kafila wu funŋɔ jomɔ pe: W’à ɲaari kpɛɛngɛ na, wù ganha ba 
ɲawɔhɔ wuu wùyɛ na ni duvɛn ni wɛ. 
 

Yegeye 
1. Dii wèe d’a pa kpɛɛngɛ na wɛ? (8) 
2. Kpɛɛngɛ nagoo ɲɛ dii wɛ? (9) 
3. Na saha ni wɛrisee 11 wu ni ɲaha wèe d’a yaa na byi wɛ? 
4. We Kafila we kɔri jo «Yiri ŋmunumɔ na mu we w’a  

ŋmunɔɔ ge»? 
5. Yi kakuuŋɔɔ taanri shɛ duvɛn gbaara ya kiimu nɔ  

yi wo sipya wa na ge. 
 

Ɲahajuuro 
Yesu kapana koŋɔ na, li kaɲugbɔhɔ ki wa mɛ: na pa mazhɔ 
kan koŋɔ sipyii mu na kpɛɛngɛ ki paha laha nibiige ki na.  
Wèe bɛɛri pu bye Shitaanni wo nibiige ni. Ga Kilɛ wo niimɛ 
wu fanha ni wèe ya yiri niɲaa na kpɛɛngɛ nagoo. Bɛ sanha  

 bye ɲa kpɛɛngɛ ni nibiige tɛ ni wɛ, bani xuu wemu ni kpɛɛngɛ 
ɲɛ ge, nibiige ya já yere wà wɛ. Lee wuu na laraga ya yaa na 
pye kpɛɛngɛ nagoo wo kapyegee ni nibiige nagoo pu wo 
kapyegee ki tɛ ni. Ke koŋɔ ke sipyii ya ŋmunɔɔ Kilɛ shaara 
kabaŋa na ɲawɔhɔ bɛ di ɲɛ pu na Kilɛ kabaŋa na. Nʼa daa fɛɛ 
ya yaa na ɲawɔhɔ wuu puyɛ na ni duvɛn ni wɛ, lee ɲɛ jurumu. 
Sipyii pii ya gbuu kɔnhɔ pu puyɛ funŋɔ wɔ pu yahagana na,  
ni pu nibyii na, lee ɲɛ na mayɛ faanna. Sinmɛ pu ba ma yaha 
ma na li ta mayɛ tàan wà sanha. Pee ya gbuu kɔnhɔ p’i 
fundaga ta. Kilɛ Munaa wo fundaga ke wèe nʼa daa fɛɛ ya yaa  
na zhaa caŋa fara piige na sinmɛ wugo bɛ wɛ. W’à baraga tɛri 
Kilɛ na keree bɛɛri wuu na ma li kaɲuŋɔ pye wee wu wa wèe 
Kafɔɔ na wèe keree bɛ cɛ mu. 
 
Ɲuŋɔ fɛni kalaa: Efese Shɛɛn 5:15 
 

 

 

 
 

Kalaatɔɔgɔ 12 
Ɲaarigana 

 

Filipe Shɛɛn 4:4-9 kalaa. 
 Kafila wu funŋɔ jomɔ pe: Kaa kaa liɲɛ can ge,  
Pɛɛŋɛ ya daa kaa lemu bɛɛri ni ge. 
 
Yegeye 
1. Ɲaha na Pɔli ya yu na wèe pu fundaga ta wɛ? (4) 
2. Cogana lekɛ na wèe d’a yaa na wù ceboloo pu co wɛ? (5) 

 3. Ɲaha wèe d’a yaa na byi wèe wo funjɔnrɔgɔ  
tuun wu ni wɛ? (6) 

4. Ɲaha wo kaa l’a da ba wèe zɔlɔɔ pu mara  
Yesu na wɛ? (7) 

5. Ɲaha ni ɲaha kaa l’a yaa na wèe zɔlɔɔ pu ɲi wɛ? 
 
Ɲahajuuro 
Tudunmɔɔ Pɔli ya li shaa wèe mu na wù fundaga ta, yee jo  
wu ya li shɛɛ na kanhama ɲɛ Pɔli na-ɛ dɛ! Tuun wa ni Pɔli 
yɛpyaa ya Kilɛ ɲɛɛri wu wo waha wa na a Kilɛ di wu ɲɔ shɔ 
na: «Nɛ wo niimɛ wu na ma yaa.» Sipya ceepuuro fanha ya xɔ. 
Yama kelee xu kelee java, na já yatɛngboyo nɔ wèe na, na 
funzha guuŋɔ bɛ nɔ wèe na. Lee Pɔli ya cɛ na wèe ɲaha tii 
Yesu yɛ nigin na wèe wo keree ki bɛɛri na. Wee wu ɲɛ se wu 
bɛɛri fɔɔ we, wu na já wèe wo kanhama tuuyu yi bɛɛri lɔ laha 
wèe ɲuŋɔ ni. Wèe ganha bu gori yaha na wuyɛ funŋɔ kɔɔn 
gbee ni wèe wo kanhama keree ni ma na jo tɛgɛvɔɔ ɲɛ wèe na 
wɛ, kelee wèe tɛgɛvɔɔ wu ya jaani keree bɛɛri na wɛ, ga wù dà 
li na, na kaa kaa wèe ya shɛ yaha Yesu korikori tige nɔhɔ ni 
ge, na wèe na keɲɛ tacoŋo ta lee na. Kaa lekɛ l’a yaa na wèe 
ɲaha taan ge, lee li wa mɛ: wèe wo jurumu keree kelee wèe 
wo ceboro wa wo jurumu keree, bani wu bɛɛri ɲɛ nigin Yesu 
na. Yesu yɛ nigin w’a já ɲaɲiŋɛ kan sipya mu, ni Yesu ɲɛ ni 
ma ni wɛ, Kilɛ Munaa bɛ wa ni ma ni wɛ. La waha ma já 
ɲaɲiŋɛ ta. Wèe bu sɔɔ na wù nʼa daa taha Yesu na wu na Kilɛ 
wo loɲinɛ li kan wèe mu lee yɛ bɛ wɛ, Kilɛ yɛpyaa na  
bye ni wèe ni. 
 
Ɲuɲɔ fɛni kalaa: Filipe Shɛɛn 4:8 

Kalaatɔɔgɔ 13 
Ɲaarigana 

 
Yakuba kitabu 3:1-12 kalaa. 
 Kafila wu funŋɔ jomɔ pe: Na já ma ɲɔ na. 
 
Yegeye 
1. Ɲaha na wèe di ya yaa na fogolo karamɔgɔrɔ fɛni-i wɛ? (1) 
2. Na saha ni we xuu we wo kafila wu ni, jɔgɔ wu di ɲɛ sipya 

we wa fa wɛ? (2) 
3. Ɲaha na Yakuba d’a ɲile taanna ni na nifɛnhɛfɛnhɛnɛ  

ni wɛ? (5, 6) 
4. Na saha ni wɛrisee 10 wu ni, wèe ya yaa na she  

ɲaha ni wɛ? (10) 
5. Yee kakuuŋɔɔ shuun ɲahashɛshɛɛrɛ kan ɲile na já  

kiimu nɔ sipyii na ge. 
 

Ɲahajuuro 
Na co Taashiinɛ li na fɔ na ba nɔ nimɛ na egilisi mago ɲɛ 
Karamɔgɔlɔɔ na. Ɲaha na Yakuba si dahaziiri danni na go 
sipyii niɲɛhɛmɛɛ ganha bu bye karamɔgɔlɔɔ wɛ? Fɔ sipyii pi  
li cɛ na karamɔgɔrɔ t’a waha, na co kpuun fɛɛrɛ na l’a cɛ na 
ɲahagbaa fɛɛrɛ ya waha. Musa bye sipyitiimɛ ga ɲahagbaa 
fɛɛrɛ ti wuu na wu já jé Kana fiige ki ni wɛ. Ma li kaɲuŋɔ pye 
wu ya já sipyii pu wo n’a daa baara ti ni pu wo ɲɔmɛyahara ti 
xu wɛ. Kitabu w’a li jo na sipya loyire wo ya já Kilɛ wo ɲidaan 
pye wɛ. Sipya ni wu ɲɔjomɔ pu bɛɛri pu ɲɛ nigin. Kilɛ ɲidan 
ya cɛni wu Kafila wu fɛni. Ba na ɲɛ ma sipoŋɔ sorogo 

 sorogogana lekɛ na ge, we cogo wu na sipya ɲile bɛ na já 
kpɔɔn ni puga ni kulo já. Pɔli ya li jo Efese shɛɛn mu na shiige 
baara jomɔ ni ɲuŋɔ baa jomɔ ni kafila nɔrɔyɔ bɛ ya ɲɔ tajogo 
ni wɛ, na yi sii y’a Kilɛ sɔni yɛ ! 
 Na wèe yaha Kilɛ wo taanɲɛɛgɛ ki ni, w’à Yesu fɛ taanni ni wù 
wo nibyegee ki ni. Yesu ya yee 33 pye ɲiŋɛ ki na wu ya sipya 
shɛshɛlɛɛ kelee na wu zɔ jo kelee na kafinɛyɛ kelen na 
naŋmahara pyi wɛ. 
 Can na ɲile ɲɛ yakuubaaga wèe ya na li kasɛri ma na jo ba 
wèe ya wèe ɲii ki kasɛri kasɛrigana lekɛ na kagaanyaa na wɛ. 
 
Ɲuŋɔ fɛni kalaa: Yakuba 3:10 
 

 
Kalaatɔɔgɔ 14 
Ɲaarigana 

 Yakuba kitabu 3:13-18 kalaa 
 Kafila wu funŋɔ jomɔ pe: Fungɔngɔ fɛɛrɛ temu t’a foro Kilɛ ni ge. 
 

Yegeye 
1. Ɲaha k’a daa fungba fugɔngɔ fɛɛrɛ ni wɛ? (13) 
2. Ɲɛpɛɛn wo pya wu ɲɛ wekɛ wɛ? (16) 
3. Fungɔngɔ fɛɛrɛ te t’a foro fugba wu ni ge tee wo pya wu  

ɲɛ wekɛ tuugo wɛ? 
4. Ɲaɲiŋɛ wo pya wu ɲɛ wekɛ wɛ?  
5. Fugba ni ɲiŋɛ ki wo fungɔngɔ fɛɛrɛ ti tɛni tekɛ w’a ɲaa 

egilisi wu funŋɔ ni wɛ? 

Ɲahajuuro  
Sipya kapyegee ya yu tuun bɛɛri ni. We xuu we ni wèe ya li ɲa 
na fungɔngɔ fɛɛrɛ t’a nɔ tayereye shuun na: Kilɛ wo fungɔngɔ 
fɛɛrɛ ni sipyii wuuro ni w’a tee pyi na ɲiŋɛ wuuro te. Kilɛ wo 
fungɔngɔ fɛɛrɛ t’a ɲaɲiŋɛ kaa sipya mu, na fara lee na, ma bye 
fɛɛfɛɛ bɛ. 
Fungɔngɔ fɛɛrɛ te ti wa ɲiŋɛ ki wuuro ti ge, tee ya sipya ɲini 
yɛpɛrɛ, tabaara, ɲɛpɛɛn ni bɛganhara na. Sipya we w’a ɲi ɲiŋɛ 
ki wo fungɔngɔ fɛɛrɛ ti na ge, weefɔɔ ya wuyɛ pɛlɛ wu wo 
labye wu bɛɛri fungɔn ni. Wa shishiin ya Kilɛ pɛlɛ wɛ.  
Wee sipya we ya kafinɛyɛ yu tuun bɛɛri ni na Kilɛ wo can wu 
kaala. Tee fungɔngɔ fɛɛrɛ ti tuugo ɲɛ jinaa wuuro temu t’a 
foro shitaanni ni ge.Fungɔngɔ fɛɛrɛ temu ya foro Kilɛ ni ge, tee 
ɲaha ya ɲɔ, tee fɔɔ ya sɔɔ nagaara na wɛ.  
 Kilɛ ɲidaan bye w’a daan wu ni tuun bɛɛri ni. Tee fungɔngɔ 
fɛɛrɛ ti ya sɔ Farizhɛɛnya bɛ na wɛ, ti ya sipya ŋmahana wɛ. 
Tee fungɔngɔ fɛɛrɛ t’a bɛ shaa tuun bɛɛri ni sipyii ni puyɛ tɛ ni. 
Sipya we w’a ɲi tee na ge, weefɔɔ ya can yu ni taanra ni. 
Yee ya fungba wo fungɔngɔ fɛɛrɛ te ni ɲiŋɛ ki wuuro ti bɛɛri cɛ 
nimɛ. Tekɛ tuugo ki wa muyɛ pyaa mu wɛ? Fungba wuuro ti 
ya? Ta ɲiŋɛ wuuro te? Wù wùyɛ pyaa wuuro ti yaha Kɔnhɔ 
Kilɛ wuuro t’i tatɛɛngɛ ta wu funŋɔ ni kɔnhɔ wu kaa di daan 
Kilɛ ni. 
 
Ɲuŋɔ fɛni kalaa: Yakuba 3:17 

 Kalaatɔɔgɔ 15 
Ɲaarigana 

 
Pyɛɛri nizhiimɛ 3:8-17 wu kalaa. 
 Kafila wu funŋɔ jomɔ pe: Na cemɛ pyi. 
 

Yegeye 
1. Ɲaha Kilɛ nagoo ya yaa na pye na saha ni wɛrisee  

8 ni 9 ni wɛ? 
2. Ɲaha wèe ya yaa na yaha kɔnhɔ wù cazaaŋa ɲa  

wu wo ɲiifɛɛrɛ ti funŋɔ ni wɛ? (10) 
3. Dii w’à yaa na sipyii ɲɔ shuu wɛ, pemu p’a yegeŋɛ pyi  

wù na, n’a daa keree na ge? (15)  
4. Ɲaha wèe d’a yaa na byi wɛ wu ba kanhama taa  

wèe wo kasanŋa pyi wu na?  
5. Ɲaha wo kanhama pu ɲɛ mu na nimɛ wɛ:  

Pee ɲɛ saama fɛ ya, ta kakuunɔ fɛ? 
 

Ɲahajuuro 
Kilɛ nagoo wo baarigbɔ wa we: ma Kirisa kaa jo wu sipyiiɲii 
samaa pu mu. Na fara Kilɛ kafila juuro na ni sɛɛriya wolo Yesu 
mɛgɛ na, w’à yaa na jà Kilɛ kaa jo bɛ ni niɲaara ni losaana,  
ni pɛɛŋɛ bɛ ni na ɲaha tii wù sipyiiɲii na. Jojɛmɛɛ p’a ba yu 
na: «Lee w’à byi ge, lee mɛgɛ ya nuri na toro wù nijoyo na.» 
Ɲiifɛɛrɛ bu dan ma na, tanngana bɛɛri na, m’a yaa na ma 
jogana cɛ, na guri na ma keree pyegaŋa bɛ kasɛri. Ɲaha 
shɛshɛɛrɛ na, wù na já wùyɛ kan na ɲaari koozinnɛ ni,  
na can keree pyi ali lee ɲɛhɛ ba wù leni bɛ kanhama ni.  
Bani, lee pyegana l’a gbɔɔrɔ tɛri Kirisita na.  

Wù ba ɲaari mu, wù zɔlɔɔ na pye ɲaɲiŋɛ na, na fara lee na, 
wù da da wùyɛ jaagi yafiin bɛ na nige wɛ. 
 

Ɲuŋɔ fɛni kalaa: 1 Pyɛɛri 3:17 
 
 
 

Kalaatɔɔgɔ 16 
Kpuun Keree 

 Efese Shɛɛn 5:21-33 wu kalaa. 
 Kafila wu funŋɔ jomɔ pe: Cèe yi kuu...Namaa yi bɛɛri pu taan 
ni yi cèe ni. 
 

Yegeye 
1. Dii, cèe ya yaa na puyɛ tirige pu namaa pu mu wɛ? (22) 
2. Namaa da ya na ɲaha pyi pu cèe mu wɛ? 
3. Tàangana lekɛ na egilisi kaa ya tàan Kirisa mu wɛ? (25) 
4. Ɲaha na ná d’a yaa na wu to ni wu nu yaha na nɔrɔ  

wu shɔ na wɛ? (31) 
5. Dii ná d’a yaa na wu taanra shɛ wu shɔ na wɛ? 
 

Ɲahajuuro 
Cee na wuyɛ tirige wu poo mu ba egilisi ya wuyɛ tirige Kirisa 
mu wɛ, kelee ná shɔ kaa na dan wu ni ba Kirisa ya taan ni 
egilisi wu ni wɛ, lee ɲɛ latii wɛ fo Kilɛ Kafila ɲɔmɛcoro.  
Wèe ya yaa na lee kaa la shishiin pye kɔnhɔ di wùyɛ kaa tàan 
sipya watii mu wɛ. Kilɛ ɲɔmɛjuu li ɲɛ lii. Cee na wuyɛ tirige 
wu poo mu lee ya yaa na foro cee yɛ pyaa ni. Ga lee ya pye 
wu poo kelee sipyaa watii wo fanha kaa wɛ. Le ya ná 
fungɔngɔ baara shɛɛ wu ba wu shɔ kpɔn kɔnhɔ di wu kuu. 

 Lee ninumɔ bɛ na, ná wemu shɔ kaa ya tàan wu mu fɔ wu na 
wu kereye bɛɛri ɲaha shɔɔnri wɛ, wee ya kakuunɔ pye wuyɛ 
pyaa ceepuuro na. Bani, cee wu wa ná sipyiɲii, wu gbodige 
kaciige ki wa kii, w’a yaa na wu ɲiifɛɛrɛ pyi ni wemu ni caŋa 
caŋa, bɛn tɛrɛ fara tàan tɛrɛ bɛ na ge. Ayiwa sipya wemu ya li 
shaa di wu ɲiifɛɛrɛ pye ɲaɲiiŋɛ na wu puga ni wu shɔ ni ge,  
w’a yaa na Kilɛ ɲɔmɛɛ coni na, kawagaa ki yaha Kilɛ keŋɛ ni 
wuyɛ pyaa di da kee ɲaha shɔɔnri. 
 
Ɲuŋɔ fɛni kalaa: Efese Shɛɛn 5:21 

 
 

Kalaatɔɔgɔ 17 
Kpuun Keree 

 Efese Shɛɛn wu 6:1-7 
 Kafila wu funŋɔ jomɔ pe: Nɔhɔpiire/Sefɛɛ/Buloo/Kafɛɛ. 
 

Yegeye 
1. Ɲaha Pɔli ya jo Nɔhɔpiire ti mu na ti da le pyi  

pu sefɛɛ mu wɛ? (2) 
2. Ɲaha wo ɲɔmɛɛ Kilɛ ya lɔ nɔhɔpiire ti mu,  

ti bu sɔ na ti sefɛɛ pu ɲɔmɛhɛ co wɛ? (2,3) 
3. Dii sefɛɛ d’a yaa na pu nɔhɔpiire bii wɛ? (4)  
4. Ɲaha k’a sha buloo mu na ɲaha ti pu kafɛɛ na wɛ? 
5. Cogana lekɛ na kafɛɛ pu d’a yaa na pu buloo pu co wɛ? 
 

Ɲahajuuro 
We xuu we ya yu nɔhɔpiiri yɛpyaa ko na nɔhɔbilɛyɛ bɛ wɛ.  
Ga lemu la fiinŋɛ ge, lee li wa mɛ na sipya mɛhɛ bu lɛ lɛgana 

bɛɛri na wu wu sefɛɛ ɲumɛɛ co bani kilɛ ni pee jomɔ p’a foro 
na ɲumɛɛ bɛ lɔ li pyevɛɛ pumu na: pu na shiɲɛhɛmɛ ni ɲaɲiŋɛ 
ta. L’a zhaa sefɛɛ pu bɛ mu na pu pu nɔhɔpiire ti bii na saha ni 
Kilɛ ɲidaan ni, p’i pu taanni Kilɛ ɲumɛɛcoro ni, pu dàan ni pu 
ni p’i ganha da pya wa wo wa ni wɛ. Pu da nɔhɔpiire ti keree 
ɲaha shɔɔnri ni tiimɛ ni can ni. Kilɛ ya ɲuŋɔ fɛɛrɛ kan ná mu 
wù shɔ na, kɔnhɔ wu da cee wu mago ɲɔgi, we cogo wu na 
Kilɛ ya ɲuŋɔ fɛɛrɛ kan kpɔɔn fɔɔ bɛ mu kɔnhɔ wu wu nagoo pu 
bii ɲɔ. Pɔli wo tɛɛ li ni buloo bye ni tifahama ni wɛ, taanga 
yafiin bɛ di bye pu mu wɛ, pu bi jateni ma na jo yatɔɔyɔ.  
Lee bɛ na Pɔli di li sha pu mu na pu pu kafɛɛ ɲɔmɛɛ co.  
 Ceboloo wù ganha bu da baara pyi kɔnhɔ wu kaa da dan sipyii 
ni wɛ, ga kɔnhɔ wù kaa da dan Kilɛ ni. 
 Wee wemu wu ɲɛ wù bɛɛri wo ɲuŋɔfɛgbɔ wu ge. Kapyebye ya 
pɛɛŋɛ taa wu kafɔɔ mu tagana lemu na, wu bii wu kapyegɛ ki 
pyi ɲɔ ge lee tagana li na kafɔɔ wu bɛ ya pɛɛŋɛ taa wu to Kilɛ 
mu, wu bɛ bu sɔɔ na kapyebye wu keree ɲahashɔɔri ni can ni 
tiimɛ ni. Wèe bɛɛri pu wù tayereye lɔ wu kapyegee ni na ɲaha 
tii wù sipyiɲii na. Kiricɛɛnrɛ wo kodoronɔ la li wa lee bɛ Yesu 
ya yi jo na we da wù sipyiɲii pu bɛ wo kuduun wu jateni. 
 

Ɲuŋɔ fɛni kalaa: Efese Shɛɛn 6:4 
 
 

Kalaatɔɔgɔ 18 
Kpuun Keree 

 Marika 10:1-12 wu kalaa. 
 Kafila wu funŋɔ jomɔ pe: Gbaxɔɔrɔ 

 Yegeye 
1. Ɲaha na Farizhɛɛn d’a ke yegeŋɛ tuugo ke pye Yesu na wɛ? (2) 
2. Na saha ni wɛrisee 4 wu kafila wu ni ta Musa ya gbaxɔɔrɔ 

ti koo kaan mɛ? Ɲaha na wu da li pye wɛ? (5) 
3. Na gbaga xɔ lee ma já pyi dɔdɔrɔ dii wɛ? (11,12) 
4. Na pye ni ma shɔ wu ni cepuuro nigin lee kɔri ɲɛ dii wɛ? 
5. Yee kakuuŋɔ 5 jo gbaxɔɔrɔ ya kiimu nɔ yi wo tiinɲii wa na ge. 
 

Ɲahajuuro 
Na saha ni Farizhɛɛn pu wo fungɔngɔ ni, sipya ya ma tanga 
shaa tuun bɛɛri kɔnhɔ wu da wu ɲidaan keree pyi. Farizhɛɛn 
pu bi Musa wo tɔ wu kitabuu pu cɛ, pu bi li cɛ bɛ na kitabu ya 
jo na ná ni wu shɔ ɲɛ cepuuro nigin. Bɛɛri ya cɛ na cepuuro ya 
já taa wɛ. Kamawɛŋɛ ke kaa Musa ya yu ge, kee bi ɲaha tii ni 
cɛɛ pu wo tanga ki ni, ga ki bi ta na taanga kaan gbaxɔɔrɔ mu 
wɛ. Kilɛ wo fungɔngɔ ki kaa ke gbaga shizhaa na na: ná ni wu 
shɔ ganha bu laha puyɛ na wɛ, kaa li bu waha wahagana bɛɛri 
na pu yi ɲaha shɔɔnri ni yafa ni pu gori shiizhan bani yee  
Kilɛ Kafila w’a yu. Kilɛ ya ta sɔ ɲa gbaxɔɔrɔ na wɛ. Lee na  
Kilɛ jo na ná ni cee bɛɛri ɲɛ nigin kaa lemu ɲɛ jurumu cee  
mu ge, lee ɲɛ jurumu ná bɛ mu. Ná we kelee cee wa bɛɛri  
bu gbaxɔɔrɔ kamawɛŋɛ ka na da gbaha katii jé, weefɔɔ ya 
jurumu pye Kilɛ ɲaha tàan xɔ. 
 Gbaxɔɔrɔ kaɲuŋɔ ɲɛ tiinbara. Kilɛ ya tee yogo yu. Yee bɛɛri  
ya li cɛ na wèe wo gbaxɔɔrɔ t’a foro cee wu bi ɲɛ pya ta wɛ, 
kelee wu nagoo pu bɛɛri na byi Fucɛɛgɛ. Jɔgɔ wu wa pya  
kaan wɛ. Ná fara cee na wa shishiin kaɲuŋɔ ya pɛlɛ yi ni wɛ. 
Lee wuu na wèe ya yaa na tàan ni wùyɛ ni na keree ki bɛɛri le 
Kilɛ keŋɛ ni, wee wemu w’a nagoo pu kaan ge. 
 

Ɲuŋɔ fɛni kalaa: Marika 10:9 

Kalaatɔɔgɔ 19   Kpuun Keree 
 Tite 2:1-10 wu kalaa. 
 Kafila wu funŋɔ jomɔ pe: Nɔhɔlɛɛ /celɛɛ/Lɛvɛɛ. 
 

Yegeye 
1. Tuduro tekɛ Pɔli ya kaan Tite mu na wu tee jo  

nɔhɔlɛɛ pu mu wɛ? (2) 
2. Yɛrɛ lekɛ Pɔli d’a kan Tite mu na wu lee kan celɛɛ pu mu wɛ? (3) 
3. Tite yɛpya d’a yaa na wuyɛ co cogana lekɛ na  

na ɲaha tii pee sipyii pe na wɛ? (7) 
4. Wee kalaa we bɛɛri d’a kan pii sipyii pii mu  

kaɲuŋɔ kekɛ na wɛ? 
5. Yɛrɛ lekɛ Pɔli ya kan Tite mu na ɲaha tii buloo na wɛ? (9,10) 
 

Ɲahajuuro 
Tite ya kalaa kan na nɔhɔlɛɛ ya yaa na puyɛ co cogana lemu 
na ge. P’a ya na puyɛ co ba Kilɛ Kapyebyii ɲɛ wɛ, ma li 
kaɲuŋɔ pye nɔhɔpiire ni lɛvɛɛ bɛɛri p’a pu wii na pu fɛɛ taanni 
bɛ. Pɔli ya jo na cèe ganha bu da kalaa kan egilisi funŋɔ ni wɛ, 
ga celɛɛ p’a da já da ceebirii te ni nɔhɔpiire ti kalaa. Lee wuu 
na Kitabu w’a li shaa celɛɛ pu bɛ mu pu pye ɲahashɛshɛɛrɛ 
nijɛrɛ pu kalaapiire ti mu. Lemu l’a zhaa cepiire timu ge, lee li 
wa mɛ: na pu pu namaa ɲɔmɛɛ co pu da pu nagoo biini da 
ɲɔgi. Baara nijemɛ da já doro we tàan wɛ. Wu nu ni wu nulɛ 
wo danavɛrɛ fanha ni. Timoté yɛ pyaa ya nʼa daa pyi ye na. 
Lemu l’a zhaa lɛvɔɔ mu ge, lee li wa mɛ: na jani mayɛ na.  
Kilɛ Munaa bɛ ya sɔɔ lee na. Pɔli ya jo ni buloo pu ni na pu pu 
kafɛɛ ɲɔmɛɛ co keree bɛɛri ni fɔ li bu foro Kilɛ ɲɔmɛyahana yɛ 
nigin ni. Pɔli ya Kafila wu ɲuŋɔ kuu na Tite yɛ pyaa ki pye 
ɲahashɛshɛɛrɛ nijɛrɛ egilisi wu funŋɔ ni wu kalaa kangana ni 



27 

 wu ɲiifɛɛrɛ pyegana di pyi nɔhɔmɔ baa kɔnhɔ wù pɛɛn di 
zhiige, pu ganha bu kakuunɔ ta pu na wɛ. 
 

Ɲuŋɔ fɛni kalaa: Tite 2:1 
 

 

 
Kalaatɔɔgɔ 20   Kpuun Keree 

 Pyɛɛri Nizhiimɛ 3:1-7 wu kalaa. 
 Kafila wu fungɔ jomɔ pe: Ná ni cee tayerege kpɔn na. 
 

Yegeye 
1. Dii cee na já wu poo Kilɛ-cɛbaama pye Kilɛ-cɛmɛ wɛ? 
2. Ɲaha yaŋmuŋɔ ki wa ni pɛɛwa ni Kilɛ ɲaha tàan cee mu wɛ? 
3. Cogana lekɛ na ná yaa na wu shɔ co wɛ? 
4. Ɲaha na wèe d’a yaa na wèe cèe co ni fungɔngɔ fɛɛrɛ ni wɛ?  
5. Ta taanra wa mu ni ma shɔ wu tɛ ni, fɔ ya Kilɛ ɲɛɛri 

shiizhan ya? 
 

Ɲahajuuro 
Ná ni wu shɔ bɛɛri na ɲɛ kiricɛɛnrɛ ni lee ɲɛ kasaana. Ga tuun 
wa ni cee wu, kelee ná wuyɛ na ba bye kiricɛn, lee bu bye 
lemu Kilɛ ya zhaa cee wu, kelee ná wu kiricɛn wu mu ge, na  
wufɔɔ w’a ɲaari ɲaarigazaana na kɔnhɔ wu wo tɔɲaaraga ki sii 
já danabaama wu ɲɛɛri Kafɔɔ mu. Ga lekɛ wee ya ɲa niɲaa ge, 
lee li wa mɛ cèe pu ma fanha kaan kpɛɛngɛ ki wo yalere ti mu 
na toro ɲarigana nizaana na. 
 Ta waha wa li ni cee da wu poo mɛgɛ yiri kafɔɔ? Ta waha  
wa li ni ná da wu shɔ pɛlɛ bani pu ɲɛ cɛn lɔɲii Kirisa mu ya? 
Na ɲɔmɛɛcoro pye kii keree kii na, lee ɲɛ Kilɛ ɲɔmɛcoro. 
 

Ɲuŋɔ fɛni kalaa: 1 Pyɛɛri 3:3-4 

Kalaatɔɔgɔ 21 
Sefɛɛrɛ ni na Mayɛ Tirige 

 Macoo 20:20-28 wu kalaa. 
 Kafila wu funŋɔ jomɔ pe: Zebede nagoo pu wo ɲɛrɛgɛ ke: 
Sipya ja wu ya ta pa kɔnhɔ sipyii p’a baara pyi wu mu wɛ, ga 
kɔnhɔ wu ba baara pyi sipyii mu. 
 

Yegeye 
1. Ɲaha yaaga Zebede shɔ wu ya ɲɛɛri wu nagoo pu shizhaa 

na wɛ? (21) 
2. Ɲaha wo ɲɔshɔɔrɔ Yesu ya kan cee wu mu wɛ? (22) 
3. Ɲaha na kalaapiire ti sara bi logoo yirige  

Zebede nagoo shuun wutàan wɛ? (24) 
4. Wèe do, ta wèe bɛ ya ɲuŋɔ fɛɛrɛ shaa kɔnhɔ sipyii pu da 

baara pyi wu mu laa ta wù da baara pyi sipyii pu mu? 
5. Kalaa wekɛ tuugo wèe d’a ta Yesu wo ɲahashɛshɛɛrɛ ti 

funŋɔ ni wɛ? (28) 
 

Ɲahajuuro 
Ta kakuunɔ li wa na ɲahagbaa fɛɛrɛ shaa ke koŋɔ ke na ya? 
Lee li bye Zebede shɔ wu funŋɔ ni na ɲaha tii wu nagoo pu na. 
Yani Yesu wu Zebede shɔ wu ɲɔ shɔ ge, a wu ɲɔ kɔn na kalaa 
kan sipyii ti mu temu ti wa li fɛni ni ɲuŋɔ fɛɛrɛ sha ke koŋɔ ke 
na ge. Wee kalaa w’a koŋɔ sipyii wo ɲuŋɔ fɛɛrɛ pyegana li 
kaala bani Yesu ya yi jo na sipyaa sipya ya gin wu bye 
ɲuŋɔfɔɔ ge, na ma sɔɔ m’a bye sipyii pusamaa wo kapyebye . 
Na fara lee na ma funŋɔ bi ɲɛ ma kaa di jɛ sipyii pu bɛɛri mu 
na ma da buloo wo labye pyi. Yesu yɛ pyaa ya pye we kalaa 

 we wo ɲahashɛshɛɛrɛ bani w’a labye pyi wu kalaapiire ti niŋɛ 
ni ba buloo ɲɛ wɛ, ma li ta bɛ we wu bye pu ɲuŋɔfɔɔ ni pu 
kafɔɔ we, na ɲɛ bɛ Kilɛ yɛ pyaa wo ja we. 
 Lee ɲɛ kawaa kiricɛɛn ɲuŋɔfɛɛ pu bɛɛri mu. Wù Yesu fɛ  
taanni wù da labye pyi sipyii pu mu wù ganha bu wùyɛ yaha 
ɲuŋɔ fɛɛrɛ ti se ta wù na wɛ, bani ɲuŋɔfɔɔ nigin yɛ wu wa wee 
ɲɛ To Kilɛ ni Yesu. 
 

Ɲuŋɔ fɛni kalaa: Macoo 20:26b 
 
 

 
 

Kalaatɔɔgɔ 22 
Sefɛɛrɛ ni na Mayɛ Tirige 

 Macoo kitabu wu 23:1-12 
 Kafila wu funŋɔ jomɔ pe: Ɲahagbaa tatɛɛnyɛ ya dan 
Kamapyevɛɛ ni Farizhɛɛn ni lige tuun ni. 
 

Yegeye 
1. Ɲaha wo labye Farizhɛɛn ni saliya karamɔgɔlɔɔ pu  

bi byi wɛ? (2) 
2. A Yesu di ɲaha wo yɛrɛ kan wu Kalaapiiri ti mu  

Farizhɛɛn pu shizhaa na wɛ? (3) 
3. Ɲaha wo kapyeŋɛɛ Farizhɛɛn pu bi pyi  

kɔnhɔ sipyii pu da pu ɲaa wɛ? (5, 7) 
4. Yee niɲaa wo ɲagbaacomɔɔ pu ɲɛ ni Farizhɛɛn zɔlɔɔ  

ni ya ta kapyebyii zɔlɔɔ pu ɲɛ pu mu? 
5. Pyegana lekɛ na sipya ya yaa na ma fanha pyi wɛ? 

Ɲahajuuru 
We xuu we ni Kilɛ koo li ɲahagbafɛɛ pu keree k’a yu, piimu 
p’a pu wo fanha ki kasa ye sipyiri ti na ge. Farizhɛɛn pu ni  
kamapyevɛɛ pu bi Musa wo saliya wu cɛ xuuni bani pee pu  
bi Isirayɛli sipyii pu kalaa wu ni. Niɲaa we bɛ ni Kilɛ koo 
ɲagbaacomɔɔ piimu p’a Kilɛ kafila wu cɛ ge, pu bu we yaha 
wà na ɲaari na sahaŋi ni sefɛlɛɛ pu wo keree ki ni lee ɲɛ 
jurumu ni na mayɛ faanna na ma sipyiɲii bɛ faanna. Wèe 
sefɛlɛɛ pu wo keree kee yahabaa t’a ya Kilɛ koo ɲaara li waha 
wù keŋɛ ni niɲaa. Kaa kaa farizhɛɛn pii ni kama pyevɛɛ pu bi 
byi ge pu bi kee bɛɛri pyi kɔnhɔ p’i masɔŋɔ ta sipyii mu. Pu bi 
puyɛ jateni kacɛmɛɛ Sipyii na pu pɛlɛ, lee bɛ di dan pu ni. 
Kafɔɔ ya li jo wu wo kalaapire ti mu na ti ganha bu da da 
sipyii wo pɛɛŋɛ shaa wɛ, ma li kaɲuŋɔ pye Ɲuŋɔfɔɔ nigin yɛ 
wu wa wu mu wee ɲɛ Yesu. Wèe bɛ ya yaa wu da Yesu fɛ 
taanni yani wù da sipyii wo pɛɛŋɛ shaa ge, wù da Yesu fɛ 
taanni na labye pyi Kilɛ mu ni wù zɔlɔɔ pu bɛɛri ni. 
 

Ɲuŋɔ fɛni kalaa: Macoo 23:12 
 
 
 

 
 

Kalaatɔɔgɔ 23 
Sefɛɛrɛ ni na Mayɛ Tirige 

 
Yohana kitabu wu 13:1-17 kalaa. 
 Kafila wu funŋɔ jomɔ pe: Yesu ya wu kalaapiiri ti tɔɔyɔ yi jé. 

 Yegeye 
1. Ɲaha na Yesu ya wu Kalaapiiri ti tɔɔyɔ yi jé wɛ? 
2. Yee funŋɔ na ɲaha na Pyɛɛri d’a she na Yesu da ga  

wee tɔɔyɔ yi jé-e wɛ? 
3. Ɲaha na Yesu d’a wu Kalaapiiri ti pye na ti bɛɛri ɲɛ  

fɛɛfɛɛ-i wɛ? (11) 
4. We kafila we ɲaha jo fiinŋɛ «Kapyebye ya pɛlɛ  

wu ɲuŋɔfɔɔ na wɛ»? 
5. Na saha ni vɛrisee 17 wu ni ɲaha k’a ba wèe pyi  

duba nagoo wɛ? 
 

Ɲahajuuru 
Yesu ya li shɛ wu kalaapiire ti na:na we wo taanra ti ɲɛ tɛhɛnɛ 
baa pu shizhaa na. Na saha ni Yesu wo ɲahashɛshɛɛrɛ ti ni w’a 
kalaapiire ti kalaa na ti ganha ba ɲuŋɔ fɛɛrɛ ta yerege shaa wɛ, 
ga fɔ kapyebyee wogo. Bani wèeyɛ pyaa ya pa sipyii di ba 
baara pyi wù mu wɛ, ga wù ba baara pyi sipyii mu. Wu kafila 
wa we «Nɛ wa yee niŋɛ ni ba kapyebye ɲɛ wɛ». W’a kapyebye 
cogo lɔ na wu kalaapiire ti tɔɔyɔ yi jé. Pyɛɛri na she Yesu da 
wu tɔɔyɔ je wɛ, lee ya pye li cogo na, Yesu yɛ pyaa da bye yi 
ɲaha jo fiinŋɛ wɛ. Naha Yesu ya yi yu Pyɛɛri mu na pu bɛɛri 
p’a yaa na pye fɛɛfɛɛ.Yesu bi Kalaa kaan ni ɲɔ jomɔ yɛ ni wɛ  
ga wu bi ma ɲahashɛshɛɛrɛ bɛ kan. Wu na kalaapiire ti tɔɔyɔ  
yi jé lee ya li shɛɛ na kalaapiire ti bɛ tiyɛ tirige ti da labye pyi 
tiyɛ mu. Sipya wekɛ w’a wuyɛ tirige ge, ke koŋɔ ke sipyii wo 
jate ya nɔ weefɔɔ na wɛ, ga Yesu ya yi jo sipya wemu bu wuyɛ 
tirige Kilɛ na ba weefɔɔ durogo. Ta wèe bɛ ya wùyɛ tirige wu 
sipyiɲii mu ya? Lee Kafɔɔ ya zhaa wèe mu wèe wo caŋa bɛɛri 
labye wu funŋɔ ni. 
 

Ɲuŋɔ fɛni kalaa: Yohana 13:13, 14 

Kalaatɔɔgɔ 24 
Sefɛɛrɛ ni na Mayɛ Tirige 

 Filipe Shɛɛn kitabu wu 3:4-11 kalaa. 
 Kafila wu funŋɔ jomɔ pe: Kaa lemu li bye nɛ mu kuduun ge,  
nɛ lee jate bɔɔngɔ kɔnhɔ di Yesu ta. 
 

Yegeye 
1. Luu lekɛ di bye Pɔli ni wɛ? (6) 
2. Pɔli d’a ɲaha pyi ni wu wo kudun wu ni koŋɔ na wɛ? (7) 
3. Wù bu jo we Pɔli fɛ taanni wù wo kaɲuŋɔ ki da ya na pyi 

kekɛ wèe wo Yesu nɔhɔ ɲaara li ni wɛ? 
4. Yee wa funŋɔ wa li na nago m’a tee ma wo kudun wa shé 

Yesu kaa na ya? 
5. Ɲaha na Pɔli d’a sɔɔ na buun wu wo kuduun wu bɛɛri ni 

Kirisa wuu na wɛ? (10) 
 

Ɲahajuuru 
Ɲiifɛɛrɛ funŋɔ ni kaa la shishiin ya ye Yesu wo macɛŋɛ ki na 
wɛ. Bani kaa la shishiin da já mazhɔ kan wèe mu ni na Yesu cɛ 
na sɔɔ wu na na pye ma shɔvɔɔ bɛ wɛ. 
Wèe ya li ɲa na ke koŋɔ ke wo tayerege ya pye kaɲuŋɔ na 
sipyii niɲɛhɛmɛɛ pye pu ya jani Kilɛ koo li na wɛ. sipyii 
niɲɛhɛmɛɛ p’a yu na pee ɲɛ Kulo li yapɛrɛɛ fɛɛ, pii di yu pee 
ɲɛ sɛsɛɛlɛɛ ɲahagbafɛɛ kpuun shɛɛn. Pee bɛ di yu na pee wo 
cèe pu ɲɛ sɛsɛɛlɛɛ ɲahagba fɛɛ wo poropushaa. Pɔli bɛ bi da já 
yee tuugo jo, ga w’a funŋɔ wɔ yee bɛɛri na kɔnhɔ wu Kirisa ta 

 na pye wu shɔvɔɔ. Pɔli wa li fɛni ma Kirisa cɛ na wu wo 
xuɲɛnɛ li bɛ wo fanha ki cɛ. Ga lemu la fiinŋɛ ge, lee li wa mɛ: 
Ma bu jo m’a Yesu wo ɲiifɛɛrɛ te ni wu wo fanha ki ta fɔ  
ma bu sɔɔ na kanhama pu bɛ soro mana jo wuyɛ pyaa ya 
kanhama ta tagana lekɛ na koŋɔ puga ge. Na kanhama soro 
Yesu mɛgɛ na lee yɛ bɛ wɛ, ga fo ma bu ma wo nibyelɛgɛɛ  
ki yaha ni cexaara la keree kee, bani nɔhɔmɔ keree ki ɲɛ kii.  
Wu da se ɲaha na fɛfɛɛrɛ ni . 
 

Ɲuŋɔ fɛni kalaa: Filipe Shɛɛn 3:7 
 
 

 
 

Kalaatɔɔgɔ 25 
Sefɛɛrɛ ni na Mayɛ Tirige 

 
Pyɛɛri nizhiimɛ we 5:1-11 wu kalaa. 
 Kafila wu funŋɔ jomɔ pe: Nɔhɔlɛɛ fara nɔhɔpiire na wù bɛɛri 
pu wùyɛ tirige Kilɛ wo fanha keŋɛ ki ɲɔhɔdaan 
 
Yegeye 
1. Ta Kilɛ Baara ɲɛ fanha kaa, kelee daan na mu wu ɲɛ wii? (2) 
2. Dii Kilɛ kapyebye ya yaa na wu dubyagbaha co wɛ? (2,3) 
3. Ɲaha na wèe ya baara pyi Kilɛ mu wɛ? (4) 
4. Ɲaha wo kalaa tuugo Pyɛɛri di gaan wèe mu tabaara ni na 

mayɛ tirege shiizhaa na wɛ? (5,6) 
5. Ɲaha wèe d’a yaa na pye shiitaanni shizhaa na wɛ? (8,9) 

Ɲahajuuro 
Pyɛɛri ma li ta bɛ wu bye Yesu wo kalaapire, w’a wuyɛ jate ni 
egilisi nɔhɔlɛɛ pusamaa ni nigin. Wu bi ta wuyɛ fanha ɲɛhɛ pu 
na wɛ, ga w’a pu kalaa ba wu cebooloo ɲɛ wɛ. Pyɛɛri ya egilisi 
lɛvɛɛ pu funŋɔ tirige li na na: p’a nɔhɔlɛɛ pu pɛlɛ. Yee bɛɛri ya 
li cɛ na mayɛ tirige ɲɛ lɛvɛɛ kɔrɔgɔ wɛ, na saha ni fanha ke ki 
wa pu ni ge, pu funŋɔ ɲɛ tuun bɛɛri pu da pu nidaan keree 
pyi. Fungɔngɔ fɛɛrɛ ni mayɛ tirege ya pu kuuŋɔ tuun bɛɛri ni. 
Wù li cɛ na tabaara ɲɛ jurumu wemu niŋɛ k’a cogi ki gbomɔ 
bɛ da pɛn ge. 
Shitaanni wo jurumu w’a pye were ni wu bye li fɛni ni wuyɛ 
taanna ni Kilɛ ni. 
Na shɛ nɔ fɔ wù sefɛlɛɛ Adama ni Awa na, pee piimu bɛ pu bi 
li shaa di puyɛ taanna ni Kilɛ ni ge. Lee wuu na Kilɛ Kafila ya 
li jo na Kilɛ ya yogo tunni ni tabaara fɛɛ ni, na niimɛ kaan 
mayɛ tirigefɛɛ mu. Wèe bu wùyɛ tirige Kilɛ yɛ pyaa na wee 
durogo, ga wù bu wùyɛ durogo Kilɛ na wee tirige. Lee wuu na 
ceboloo Kilɛ ɲidaan wu ɲɛ na wù wùyɛ tirige lee ya pɔrɔ watii 
wu pa wee tirige wù shiige wuu di gori. 
 
Ɲuŋɔ fɛni kalaa: 1 Pyɛɛri 5:6 

Kalapiire ti wo ɲɛrɛgɛ ka jo 
 

Wèe To Kilɛ,  
mu wemu wu wa fugba we ni ge,  
mu mɛgɛ ki pye fɛɛfɛɛ.  
 

Ma saanra ti pa.  
Ma ɲidaan w’a byi ɲiŋɛ ke na,  
ma na jo ba w’a byi pyegana   
lemu na fugba we ni wɛ.  
 

Wù niɲaa ɲɔlige kan wù mu.  
 

M’a wù kakuuyo yi yafa wù mu,  
ba wèe bɛ ya wù sipyiɲii wo  
kakuuyo yi yafani pu mu wɛ;  
p’a yemu pyi wù na ge.  
 

Ma ganha bu wù yaha wù jé  
nɔwuuro ni wɛ,  
ga m’a wù tanha Shitaanni na.  
 

Bani saanra te, ni sefɛɛrɛ te, ni nɔɔrɔ we, 
yee bɛɛri ɲɛ Mu woyo tɛhɛnɛ baa.  
 

Amiina.  


